
ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2024 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ ՕՐԵՆՔՈՒՄ ՎԵՐԱԲԱՇԽՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N 2323-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ 

1. Իրավական ակտի անհրաժեշտությունը և նպատակը 
Սույն իրավական ակտի անհրաժեշտությունը պայմանավորված է «Հեռահաղորդակցության հանրապետական կենտրոն» ՊՈԱԿ-ի (այսուհետ՝ ՊՈԱԿ) 2024 թվականի տարեկան պահպանման ծախսերը 50,958.0 հազ. դրամ ավելացնելու անհրաժեշտությամբ: 
2024 թվականի ՀՀ պետական բյուջեով ՊՈԱԿ-ի պահպանման ծախսերի համար նախատեսվել է 313,992.0 հազ դրամ: Կանոնադրության համաձայն ՊՈԱԿ-ն իրականացնում է ՀՀ տարածքում կառավարական և քաղաքացիական նշանակության հաճախականային տիրույթներում գործող ռադիոկապի տարբեր ցանցերի միաժամանակյա աշխատանքի, անխափան եթերի և միջազգային պաշտպանության ապահովում, անօրինական գործող ռադիոէլեկտրոնային միջոցների հայտնաբերում:  ՀՀ տարածքում  բազային և շարժական ռադիոմոնիթորինգի նոր համակարգի ներդրման արդյունքում այսօր առկա է ժամանակակից տեխնիկական լուծումներով կառուցված ռադիոեթերի մշտադիտարկման միասնական ցանց, որը ՀՀ ողջ տարածքում հնարավորություն է տալիս իրականացնել շուրջօրյա ռադիոհսկում:  Արագ հայտնաբերվում և ՀՀ օրենսդրությամբ սահմանված կարգով բացառում են չթույլատրված ռադիոհեռարձակումները, ինչպես նաև ռադիոխանգարումներ առաջացնող վնասակար սարքերը և համակարգերը` զերծ պահելով եթերը վնասակար խանգարումներից: Համակարգը ծառայում է նաև հատուկ նշանակության խնդիրների լուծման համար: Իրականացվում են ռադիոեթերի մշտադիտարկում՝ 24/7 (ժամ/օր) ռեժիմով, որը հնարավորություն է տալիս ապահովվել մինչև 100% եթերի մաքրություն: Նոր՝ Ռադիոմոնիտորինգի համակարգի ծրագրի ներդրմամբ աշխատակիցների թիվը կավելանա 11 -ով, որից 6 աշխատակից Գորիսի նոր բացված ռադիոհսկման կայանում, Գյումրի և Վանաձոր ռադիոհսկման կայաններում շարժական կայանի համալրման համար 2 աշխատակից և 3 աշխատակից՝ ՊՈԱԿ-ի գլխամասում:  
ՊՈԱԿ-ի գործող հաստիքացուցակով հաստատված է 88 աշխատակից՝ ամսեկան 18,150.0 հազ. դրամ աշխատավարձի ֆոնդով, նշված փոփոխություններից հետո հաստիքացուցակը կկազմի 99 աշխատակից՝ 27,505.0 հազար դրամ ամսեկան աշխատավարձի ֆոնդով: 
Բացի հաստիքների ավելացումից, նախաձեռնվել է նաև աշխատավարձերի վերանայում, քանի որ անխափան և առանց խանգարումների հաճախականությունների շահագործումը իրականացնելու համար անհրաժեշտ է ունենալ բարձր գիտելիքներով և ունակություններով անձնակազմ: Աշխատավարձերի ավելացումը կբարձրացնի ՊՈԱԿ-ի մրցունակությունը մասնավոր ոլորտի համեմատ, կանխելով վերջին տարիներին նկատվող կադրերի արտահոսքը: 
Գումարները նախատեսվում է հատկացնել՝ Ընթացիկ դրամաշնորհներ պետական և համայնքների ոչ առևտրային կազմակերպություններին հոդվածով 40,458.0 հազար դրամ և «Կապիտալ դրամաշնորհներ պետական և համայնքային ոչ առևտրային կազմակերպություններին» հոդվածով 10,500.0 հազար դրամ։
Նախատեսվում է նաև փոփոխություններ ՊՈԱԿ-ի պահպանման և սպասարկման ծախսերում (վառելիք, նոր մեքենաների ապահովագրություն, կապ, գործուղումներ, նոր կայանի համար գույքի ձեռք բերում): Բոլոր հիմնավորումները կցված են:
Լրացուցիչ 50,958.0 հազ. դրամն առաջարկվում է հատկացնել ՀՀ բարձր տեխնոլոգիական արդյունաբերության նախարարության 1043 «Բարձր տեխնոլոգիական արդյունաբերության էկոհամակարգի և շուկայի զարգացման ծրագրի» 11009 «Ձեռներեցության տեխնոլոգիական էկոհամակարգ» միջոցառման համար նախատեսված տարեկան չօգտագործված միջոցներից, որոնց նվազեցումը չի հանգեցնում արդյունքային ցուցանիշների փոփոխության և հետագայում լրացուցիչ միջոցների պահանջ չի առաջանա։
 
2.Իրավական ակտի ընդունման արդյունքում ակնկալվող արդյունքը.	
Նախագծի ընդունման արդյունքում կապահովվի ««Հեռահաղորդակցության հանրապետական կենտրոն»  պետական ոչ առևտրային կազմակերպության բնականոն գործունեությունը՝ բարձրակարգ մասնագետների ներգրավմամբ և մրցունակության ամրապնդմամբ: 

3. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Որոշման նախագիծը բխում է  ՀՀ կառավարության  2021 թվականի օգոստոսի 18-ի N 1363-Ա որոշմամբ հաստատված ՀՀ կառավարության 2021-2026թթ ծրագրի, «2.3 Բարձր տեխնոլոգիաներ» մասի, «Հեռահաղորդակցություն» բաժնի դրույթներից, այն է՝ Հայաստանի Հանրապետության ողջ տարածքում ռադիոեթերի շուրջօրյա վերահսկում, և մինչև 100 տոկոս եթերի մաքրության ապահովում, այդ նպատակով շարժային և բազային ռադիոմոնիթորինգի ժամանակակից համակարգի ներդրում:

4. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ բարձր տեխնոլոգիական արդյունաբերության նախարարության կողմից:

5. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
 
Նախագծի ընդունմամբ 2024 թվականի ՀՀ պետական բյուջեի եկամուտների և ծախսերի ավելացում կամ նվազեցում չի նախատեսվում: 
